
Azərbaycan Respublikasının Prezidenti 

cənab İlham Əliyevin 04 oktyabr 2004-cü il ta-

rixdə Azərbaycan müəllimlərinə ünvanladığı 

təbrik məktubunda deyildiyi kimi “... iftixar his-

si ilə qeyd olunmalıdır ki, zəngin maarifçilik 

ənənələrinə malik təhsil sistemimiz aparılan 

islahatlar nəticəsində bu gün müasir beynəlxalq 

standartlara cavab verməkdədir. Azərbaycan 

müəllimləri Birləşmiş Millətlər Təşkilatının 

“Təhsil əsri” – “İntellekt əsri” elan etdiyi XXI 

yüzillikdə milli təhsilin davamlı inkişafı və dün-

ya təhsil sisteminə inteqrasiyası üçün əllərindən 

gələni edəcək, bu sahədə artıq dönməz xarakter 

almış islahatlar prosesini uğurla davam etdirə-

cəkdir. (7, 23) 

Hazırda təhsil sistemində müxtəlif prob-

lemlər üzrə 16 dövlət proqramı yerinə yetirilir. 

Onların içərisində ali təhsil sistemində islahatla-

rın və modernləşmənin əsas istiqamətlərinin 

müəyyənləşdirilməsində Azərbaycan Respubli-

kasının Prezidenti cənab İlham Əliyev cənabla-

rının 31 yanvar 2008-ci il tarixli sərəncamı ilə 

təsdiq olunmuş “Azərbaycan Respublikasının 

ali təhsil müəssisələrinin Avropa ali təhsil mə-

kanına inteqrasiyası” və 22 may 2009-cu il ta-

rixli sərəncamı ilə təsdiq olunmuş “2009-2013-

cü illər Azərbaycan Respublikasının ali təhsil 

sistemində islahatlar üzrə dövlət proqramı” xü-

susi yer tutur. 

Qeyd etmək lazımdır ki, bütün dünyaya öz 

müstəqilliyini bəyan etmiş Azərbaycan Respub-

likası tamamilə yeni iqtisadi münasibətlər kur-

sunu götürərək öz təhsil sisteminin inkişaf prio-

ritetlərini dünyada, o cümlədən də Avropa mə-

kanında gedən proseslərə inteqrasiya olunmaqla 

müəyyənləşdirir, həyata keçirilən islahatların 

əsas ana xəttini məhz elə bu prinsiplər təşkil 

edir. On ildən artıq müddətdir ki, Avropa təhsil 

birliyi “Bolonya prosesi” deyilən önəmli bir 

şüar altında yaşayır. Bolonya prosesinin əsl ma-

hiyyəti perspektiv illərdə Avropada ali təhsil zo-

nası adlanan və fundamental fəaliyyət prinsiplə-

rinin eyniliyinə əsaslanan ümumavropa ali təhsil 

sisteminin formalaşdırılmasından ibarətdir. Baş-

qa sözlə, Bolonya prosesi Avropada ali təhsilin 

inkişafının bir sıra yeni prinsiplər üzərində qu-

rulan vahid təhsil məkanının formalaşdırılması-

nı nəzərdə tutan magistral xətdir. 

1999-cu ilin iyun ayında İtaliyanın Bolon-

ya şəhərində 30 Avropa ölkəsinin təhsil nazirləri 

Ümumavropa ali təhsil sisteminin gələcək inki-

şaf tendensiyalarının rəsmi təsdiqləməsi üçün 

hazır olduqlarını və bu barədə rəsmi sənəd 

imzalamışlar. 19 may 2005-ci il tarixdə Norve-

çin Berqen şəhərində keçirilən konfransda Azər-

baycan Bolonya prosesinə qoşulmuş və bu pro-

sesin həqiqi üzvü seçilmişdir. Boloniya prosesi-

nin daha aydın dərk olunması üçün Bolonya 

Deklarasiyasının əsas müddəalarına nəzər salaq: 

ikipilləli təhsil sisteminin tətbiqi, akademik kre-

dit sisteminin tətbiqi, təhsilin keyfiyyətinə nəza-

rət sisteminin qurulması (transmilli standartların 

müəyyənləşdirilməsi), mobilliyin genişləndiril-

məsi (sərbəst formada hərəkət etmə), Avropa 

dillərinin birində diploma əlavə edilən xüsusi 

sənədin verilməsi, məzunların işə düzəlmələri-

nin təmin olunması, Avropa təhsil sisteminə 

cəlb olunmanın təminatı, təlimin sosial yönlüyü-

nün təmin edilməsi (ömür boyu təhsil). 

Məlum olduğu kimi, Azərbaycanda hələ 

xeyli əvvəl ali təhsil pilləsində kadr hazırlığı iki 

mərhələli (bakalavr - 4 il, magistratura - 2 il) 

strukturu qəbul olunmuş və mərhələlər üzrə Hö-

kumət tərəfindən təsdiq edilmiş ixtisas klassifi-

katoruna uyğun kadr hazırlığına başlanılmışdır. 

2009-cu il 19 iyun tarixdə qüvvəyə minmiş 

«Təhsil haqqında» Azərbaycan Respublikasının 

qanununda Azərbaycan Respublikasında ali təh-

silin üç səviyyəsi, yəni bakalavriat, magistratura 

və doktorantura müəyyən edilmişdir. (1, 25) Ali 

təhsil pilləsində cəmiyyətin və əmək bazarının 

tələbləri nəzərə alınmaqla yüksək ixtisaslı mütə-

xəssislərin və elmi pedaqoji kadrların hazırlığı 

həyata keçirilir. Bakalavriat təhsil səviyyəsində 

tam orta təhsil və orta ixtisas təhsili bazasında 

ayrı-ayrı ixtisasların təhsil proqramları üzrə 

geniş profilli ali təhsilli mütəxəssislər hazırlanır. 

Bakalavriatı bitirən məzunlara «bakalavr» 

ali peşə-ixtisas dərəcəsi verilir. Bakalavriat təh-

sili almış məzunların əmək fəaliyyəti sahəsi 

elmi tədqiqat və ali təhsil müəssisələrində elmi-

pedaqoji fəaliyyəti istisna olunmaqla, bütün di-

gər sahələri əhatə edir. Magistratura təhsili ixti-

saslaşmalar üzrə hər hansı ixtisas sahəsinin elmi 

tədqiqat və ya peşəkar məqsədlər üçün daha də-

rindən öyrənilməsini nəzərdə tutur və məzunlara 

peşəkar fəaliyyət, elmi və elmi-pedaqoji işlərlə 

məşğul olmaq hüququ verir. Magistraturanı biti-

rən məzunlara müvafiq qaydada «magistr» ali-

peşə ixtisas dərəcəsi verilir. Doktorantura ali 

təhsilin ən yüksək səviyyəsi olmaqla elmi və 

elmi-pedaqoji kadrların hazırlanması, ixtisas və 

elmi dərəcələrin yüksəldilməsini təmin edir. 

Doktorantura təhsili ali təhsil müəssisələ-

rində və elmi təşkilatlarda yaradılan doktorantu-

ralarda həyata keçirilir və müvafiq elmi dərəcə-

nin verilməsi ilə başa çatır. Doktoranturada təh-

silini başa vurmuş və müvafiq elmi dərəcə almış 

şəxslərə müəyyən edilmiş qaydada həmin elmi 

dərəcəni təsdiq edən vahid formada dövlət nü-

munəli sənəd-diplom verilir. Ali təhsil müəssi-

sələrində və digər təşkilatlarda çalışan elmi-pe-

daqoji kadrlara elmi dərəcələrin verilməsi dis-

sertantlıq yolu ilə də reallaşdırılır. Bir sözlə, 

Azərbaycan ali təhsil və elmi-pedaqoji kadr ha-

zırlığı sisteminin struktur baxımından bu cür 

istiqamət götürməsi Bolonya prosesinə doğru 

atılan ən önəmli addımlardan biri kimi qiymət-

ləndirilməlidir. Bolonya prosesinin qarşıya qoy-

duğu əsas məqsədlərdən biri ali təhsildə kreditli 

təhsil tədris sisteminin tətbiqidir. Təhsil Nazirli-

yi tərəfindən bu sahədə ciddi tədbirlər həyata 

keçirilmiş və cari tədris ilindən bütün dövlət ali 

təhsil müəssisələrində (xüsusi ali təhsil müəssi-

sələri istisna olunmaqla) və qeyri-hökumət ali 

təhsil müəssisələrinin əksəriyyətində kreditli 

tədris sisteminin tətbiqinə başlanmışdır. 

Ali təhsildə kredit Kredit hər hansı bir 

fənnin öyrənilməsi başa çatdıqdan sonra öyrənin 

auditoriya və auditoriyadankənar yüklənmə də 

daxil olmaqla qəbul olunmuş əmək tutumlulu-

ğunu əks etdirən vahid ölçüdür. Öyrənən krediti 

mühazirə, seminar, laboratoriya məşğələlərində 

iştirakı ilə, həm də müstəqil, yəni auditoriyadan 

kənar tapşırıqlar yerinə yetirməklə qazana bilir. 

Yəni əgər tələbə həftədə hər hansı bir fənnə 3 

akademik vaxt sərf edirsə, demək o fənn 3 kre-

ditli fəndir və tələbə semestrin nəticələrinə görə 

həmin fəndən müvəffəq qiymət alarsa, onda o, 3 

kredit qazanmış olur. 

Deməli, «kredit sistemi» öyrənənin təhsil 

müddətindəki fərdi planı, «kredit» isə öyrənənin 

tədrisdə əldə etdiyi müvəffəqiyyətin kəmiyyət 

göstəricisidir. Azərbaycanda ali təhsil müəssisə-

lərində bir tədris ilində nəzəri tədris (auditoriya 

ilə bağlı) həftələrinin sayı 30 həftə (hər semestr 

15 həftə) qəbul edilmişdir. Auditoriya ilə bağlı 

tədris işinin həcminə mühazirələrin oxunması, 

laboratoriya, məşğələ və seminar dərslərinin 

orta sıxlığı (27-30) saat arasında dəyişir. Bunları 

nəzərə alaraq, məsələn Azərbaycan Memarlıq 

və İnşaat Universitetində öyrənənlərin kredit qa-

zanmaqla bağlı fəaliyyətini aşağıdakı kimi ümu-

miləşdirə bilərik. Hər bir tələbəyə dərslər başla-

nan kimi bir semestr (və ya bir tədris ili) üçün 

tədris planları verilir və tədris planlarına daxil 

olunan hər bir fənn üzrə toplanılacaq kreditlərin 

sayı və vaxtı göstərilir. Bir kredit həftəlik dərs 

yükünün bir saatına bərabər olduğundan bir se-

mestrdə tələbə 30 kredit yığa bilər. Ali məktəb-

lərdə təlim nailiyyətlərinin qiymətləndirilməsin-

də (kreditlərin yığılması) 100 ballıq şkaladan 

istifadə olunur. 

Tələbə semestr ərzində 100 balın maksi-

mum 50 balını, yekun imtahanlarda isə 50 balını 

yığa bilər. Sonda, semestr ərzində baxılan fənn 

üzrə toplanmış ballar toplanır (bu tələbə yekun 

imtahanından minimum 17 bal topladıqda həya-

ta keçirilir) və öyrənən 51-100 bal arası bal top-

ladıqda fəndən krediti toplamış hesab edilir. Öy-

rənən hər hansı fəndən yekunda 0-50 bal arası 

qiymət aldıqda həmin fənn üzrə krediti qazan-

mamış hesab edilir. Bu halda öyrənənə həmin 

fəndən kredit əldə etmək üçün yenidən imtahan 

verməyə icazə verilmir, həmin fəndən öyrənən 

mütləq bir semestr oxuyub yenidən imtahan ver-

məlidir. Bəzi ali məktəblərdə hazırda «yay se-

mestri» adlanan üçüncü bir semestr təşkil edilir. 

Öyrənən hansı fəndən tələb olunan krediti topla-

ya bilməyibsə, onlar tədris planında həmin fən-

nin mənimsənilməsi üçün nəzərdə tutulmuş 

saatlar həcmində əlavə dərsləri dinləyir və yeni-

dən yekun imtahanına buraxılırlar. Beləliklə, 

qeyd etmək lazımdır ki, bakalavr pilləsində öy-

rənən (8 semestrdə) 210-240 kredit toplanmalı-

dır. Əgər öyrənən bakalavriat pilləsində oxudu-

ğu 4 il (8 semestr) müddətində müəyyən edilmiş 

krediti qazana bilməmişdirsə, ona növbəti üç il 

müddətində borclu qaldığı fənlərdən kreditləri 

toplamağa imkan verilir. Həmin müddətdə tələb 

olunan kreditlər yığılmadıqda öyrənən müəyyən 

olunmuş bütün imtiyazları itirir. Öyrənən ali 

təhsil müəssisəsində dövlət hesabına təhsil alırsa 

və müəyyən edilmiş müddətdə kreditləri yığa 

bilmirsə, bu halda o, təhsilini yalnız ödənişli 

əsaslarla davam etdirə bilər. 
Problemin aktuallığı: Ali təhsil müəssisələri-

nin dünya təhsil sisteminə inteqrasiyası məsələləri 

aktual olaraq qalır. 

Problemin elmi yeniliyi: Deklarasiyanın ilk 

müddəası Avropa zonası üçün ali təhsilin vahid for-

malı strukturuna keçid mənasını daşımaqla, gələcəkdə 

ali təhsildə ümumavropa standartlarının müəyyənləş-

dirilməsi kimi vacib bir missiyanı öz üzərinə götür-

müşdür. Elmi məqalədə bu deklarasiyanın mühüm as-

pektləri işlənilmiş və tədqiqata cəlb olunmuşdur. 

Problemin tətbiqi əhəmiyyəti: Elmi məqalə-

də istifadə olunan fikirlərdən ali təhsil müəssisələri 

üçün metodik vəsaitin hazırlanmasında, konfrans və 

dəyirmi masada məruzə olaraq istifadə etmək müm-

kündür. 

